
Кокымышо передаче.
Поро жапда лийже, радиом колыштшо йолташ–влак.

Икымыше передачыште ме чыла шотышто иктешленрак ойлышна.  
Таче «Оньыжа» мутым тӱткынрак ончалына да пижына лончылаш тудын дене кылдалтше  йодыш–влакым.

Ушештарена: Мемнан уло ныл ий ончыч ямдылыме кышкар. Кудын кӧргыштыжӧ лийшаш марий   калыкын эн кӱшыл мер организацийжым вуйлатыше, «Оньыжа» лӱмым нумалше еҥ...
Тудо кышкар кугу огыл. Улыжат вич пункт гыч вел шога. Лӱмжат тугак йоҥга- «Оньыжан кышкарже».

Вес семынже «дисциплинарный» кышкарат манаш лиеш. 

Ончалына икымыше пунктым - Оньыжа лийшаш кудло ийым тичмашын темыше, казна пенсийым налаш тӱҥалше, нигушто пашам ыштыдыме, пеҥгыде тазалыкан марий  пӧръеҥ.
Ӱчашаш ямде улшо–влак дене ондакак келшена. Ӱчашаш кӱлеш. Эре ямдым луктын пышытымым вучыман огыл.
Кудшудӧ тӱжем утла марий кокла гыч мынярын шке пылшыш дене колыныт, вуйышто пӧрдыктылыныт «Оньыжа» мутым? Пеш шагалын.
Темлыме «Оньыжа» мутым кӧ вискален? Могай айдеме дене тудо мутым кылдаш йӧнанрак?  Шоҥгырак еҥ пелен «Оньыжа» мут утларак келшен толеш але рвезе еҥланат келша?
Ончалына да шонкален вискалена.
Мыланна тенийсе кӱкшыт гыч тиде изи тергымашым ышташ неле огыл. Эртыме латныл ий  кӱкшыт гыч  иктаж мо да коеш. 
Кеч кузе гынат марий калык тачысе оньыжам нылымыше оньыжа манеш. 
Икымыше оньыжа да кокымышо оньыжа лийын  ик еҥак - Василий Александрович Пектеев.

Кумышо оньыжа лийын Виктор Леонидович Николаев.
Кызытсе Оньыжа, Владимир Никифорович Козлов, кузе тока гына ойлышна, нылымыше.

Шке кутыш корныжым кажныже шке семынже эртен. Посна акым кажныжлан пуаш огына тӱҥал.
Чылан палена: тиде институт йӧршын у, адакшым тӱҥалшаш паша чылт  шкенан калык дене вел огыл кылдалтын.
Векат калык шкежат шонкалаш тӱҥалын - кӧ тиде «Оньыжа»? Иктаж могай пайда уло мо «Оньыжа» деч.
Пытартыш ийлаште икте весе дене мутланыме годым шижалтеш: Оньыжа лийшаш кугурак ийготан айдеме.
Ийготым ончыктымо годым, тидлан тореш улшо руалеш , - « молан мыланна  пыкше  йолжым

тарватылше шоҥго карта»?
Тиде мутым торашке огына шӱкал. Ушышто кучена.
Кузе шонеда, илалше-влак икте кодде чылан «нюмриш» савырненыт  мо?

Тугеже айыста нунын кокла гыч кычалын погена иктаж шӱдӧ марий еҥым да «комиссий» шотым эртарена. 
Ала чынжымак кудло ияш деч кугурак –шамыч чыланат нимолан йӧрдымӧ улыт.    
Эн ончыч куржталаш луктын шогалтена да икымыше стартым увертарена .

Кӧ вич километр кужытым куржын  ок эрте, пел корнеш шуҥгалтеш, списке гыч кораҥдена.
Икымыше старт деч вара турникыш луктын сакена. Тек «подтягиванийым»  ыштат.  Нормыш ок шукто гын, адак кораҥдена списке гыч икмыняр «начар» претендентым. Пытартышлан  медицинский картычкым йодына: мыняр гана пытартыш вич-куд ий жапыште черланенат?
Шижыда, кузе куштылгын «нюмырий»-шамыч деч утлаш лиеш? 
Ынде ешарена моткоч кӱлешан эше ик йодмашым.
Оньыжа лияш кӧныше марий еҥ «Мер каҥашын» пашажым ышташ шона гын, тудо нигуштат вес вере пашам ыштышаш огыл. «Оньыжан» вуйыштыжо кок «шӧрмыч» ынже лий. Ик шӧрмыч оза тыш шупшеш, вес шӧрмыч - оза вес велке. Тыгай годым мо лиеш, ме ончылгоч палена. Мер паша йӧршын тӱнчыга .
Оньыжан вуйжо ик паша дене веле темшаш. Оньыжа лийме годым нимогай бизнес паша, кандидатский диссертаций, директорын сомылжо  вуйышто ынже лий. Тунам иже Оньыжа лиеш Оньыжа!
Кок вере, тыштат - туштат лийжак манын пашам ышташ ок лий. Ала куштыжо начар «качестван» паша лиеш.  Ынде ончалына.  Мемнан  палемдыме  шӱдӧ «претендент» кокла гыч икымыше тергымаш деч вара мынярын кодыт? Витле – кудло.  
Тергымашым умбакыже шуена. Куснена кокымышо пунктыш.
Кокымышо пунктышто ойлалтеш - Оньыжа лийын кертеш - марий ешеш шочын кушшо, шкежат
марий ешым чумырышо, марий йӱлам келгын палыше, марий калык верч шке илышыжым чаманыде пуаш ямде улшо марий пӧръеҥ. 
Кунам мый тиде «дисциплинарный» кышкар дене икмыняр еҥым палдарышым, мый дечем йодыт – ватыже марий ӱдырамаш огыл гын, кузе лийман? Вашмут – икте. Нигузе лийман  огыл. Патриот улат гын, иктаж могай да «жертвым» але марий тыныште кучылтмо «надырым»   пышташет логалеш.

Паледа вет, корольын короныжым вучышо Английский принц «простолюдин» гыч улшо ӱдырым
марлан налеш гын, тудлан корона ок логал. Тудо нигунам король огеш лий. 
И варажат ок ойгыро.
Тиде правила нунын  илышыш пеҥгыдын шыҥдаралтын, и садлан нимогай ӧпке шомак ок лек. Принц ойла - лучо уло чон дене йӧратыме ӱдрамаш дене пырля йытыра ӱмырым илен эртараш, а ойган да неле короным тек вес аҥыра  нумалеш.
Тыгай положенийым марий илыш йӱла радамыш шыҥдарен кертына гын, марий национальный дисциплиным чоҥымаште - тиде лиеш икымыше пеҥгыде кермыч моклака .

Вара, тидын ӱмбалан вес дисциплинарный элемент–влакым чоҥаш  лиеш. 

Темлыме позицийым умылтарашлан мый кучылтам тугай фамилий–шамычым, кудышт мыланем огыт шыдешке, судышкат  мыйым огыт  пу, шонем.

Налына - Владислав Максимович Зотиным. Тудым «Оньыжалан» сайлен огына керт - йӧратыме пелашыже марий ӱдырамаш огыл. 

Михаил Зиновьевич Васютинат «Оньыжан» ойгыжо деч посна илен кертеш. Тудынат пелашыже марий ӱдырамаш  кокла гыч огыл.
Актанаевлан  тиде паша огеш кӱл, садланак тудо ик йодышымат ок пу шонем. Йӧратыме пелаш тудлан шергырак.

Икымыше тергымаш деч вара кодшо кудло «претендент» кокла гыч кокымышо тергымаш эше туртыкта  коло - кумло еҥлан. 
Кодшо кумло еҥым  вуча кумышо тергымаш.    
Кумышо пункт йодеш - Оньыжа шкенжын тӱҥ пашажлан чыла марий мер организаций, тӱрлӧ марий ушем-влакым ик кугу марий толкыныш савырмаш паша семын ужшаш.
Кажнылан шоналташ кӱлеш. Кертат мо тиде пашам шуктен? Калык дене мутланен моштет? Тӱрлӧ политический корно дене ошкылшо еҥ-влакын шонымашыштым умлен кертат? Марий калыклан нунын деч пайдам налын моштет? 

Шукынжо нине йодыш-влак дене варналташ огыт кӧнӧ. Ныжыл ару илышым ала могай кучен ончаш лийдыме мут дене вашталтымеш, лучо мый нине «претендент» тӱшка гыч лектам. Тыгай «ушанже» икыт-кокыт вел огыл лийыт. Тергымаш корно мучко эртыме годым кажне корно картышеш ала мыняр еҥым эре йомдарена.
Нылымыше тергымаш марте кодыт эн шукыжо  лу - лучко  еҥ.       

Нылымыше пункт пеш лӱдыкшӧ огыл - Тиде организационный йодыш дене веле кылдалтеш.

Туге гынат, чыла вуйлатыше шке ошкылжым кажне гана улшо тӱшка (коллектив) дене каҥашаш ямде огыл. А нылымыше пункт лач тидымак вел «рӱда» - Оньыжа ӱшанле эҥертышыжлан  вуйверым (президиумым) шотлышаш. Чыла политический у ошкылым  вуйвер (президиум) ден мутланен келшымеке веле ыштышаш.
Кӧ ок келше тыге шындыме йодыш дене, «претендент» тӱшкам коден кая. Шке ласка илышыж деке пӧртылеш. Вара визымыше тергымаш марте мынярын толын шуыт шонеда? Кудыт-шымыт!
А визымыше пункт  эшеат ӧрыктарыше! Тудо йодеш - Оньыжа лийшаш, Оньыжан пашажым
нигушеч, нимогай ямде оксам вучыде, лым лийде пашам ышташ ямде улшо марий пӧръеҥ.
Ситуаций тыште пеш оҥай:
Пашадарым «Оньыжалан» огыт пу веле огыл, эше тудак «Мер каҥашын» пашажым окса деч посна ышташ тӱҥалын, вораҥдарен колтышаш! Кузе тыге? 
Правленийлан пачер уке, штатный пашаеҥ-влакым кучаш окса уке, ончыкыжым кузе лийман пале огыл, вара молан мый тыгай «омытам» шӱешем чиен шинчам? Тек тиде ойго дене иктаж могай аҥыра мари ойгана. Мый гын кораҥам, тыге маныт пытартыш тӱшка гыч кораҥше–влак.

Вот ынде мыланна раш.  
Кӧмыт кодыт, нунын коклаште кычалына Оньыжа лийшашым да тӱҥалына тудым туларташ тиде пашалан. 
Нине мероприятий–шамычым эртарен вел рашемдаш лиеш. 
Кӧ чынжымак «Оньыжа» лӱмым калык верч нумалаш тӱҥалеш. 

Тунам Оньыжа лӱмым «коньюктурный» инструмент семын кучылташ огына пу.    
Йолташ-влак!

Кӧн кумылжо уло тиде ӱчашымашке ушнаш - ушныза. Ме таче эше раш огына пале, мыняр пайдам конда мемнан мутланымаш.
Изирак пайда улмым мый кызытат ужам. 
Иктаж кум - ныл арня ончыч сӧрвален йодына ыле «Марий Эл» дене «Кугарня» газетла гоч  Марий Съезд нерген чӱчкыдынрак уверым пуаш.  
Руш манмыла  - «молчок»

А ынде кажне номерыште Съезд нерген мутланыше–шамычым ужына. Кӧ лишаш Оньыжа, тудымат темлат.
Шижыда мыняр туныктышым тарватышна!
Йодыш–влак нигунам  пытышаш огытыл. Нуно ешаралтшаш  улыт. Тыге веле  ме шкенан
национальный корно - йогыннам  палемден кертына.  

Тидын дене тачысе передачынам мучашлена. 

Вес передачыште йодыш-влаклан – вашмут лийыт. 

Тугак  палдараш шонена икмыняр у увер дене.

Чеверын. Таза лийза. 

